
خطبة خاص
"مغضالي رهسيا كاضوغن الله "

 (09 مخ 2016/ 29 جماد الأول 1437)

سيداغ جماعة يغ درحمتي الله سكالين،
ساي برفسن كفد ديري ساي دان سيداغ جماعه سكالين، ماريله كيت ممفرتيغكتكن كإيمانن دان كتقواءن كفد الله سبحانه وتعالى فد ستياف ساعت دان كتيك دغن ممفرباثقكن عمالن صالح سرتا عمل كباجيئكن. جاغنله سكالي٢ كيت لوفا اونتوق برتحميد مموجي الله، برتسبيح، برتكبير دان برتهليل سباضاي تندا كشوكورن كفد الله سبحانه وتعالى دأتس فغورنياءن سضالا نعمة سرتا ليمفهن رحمتث كفد كيت. مودهن٢ كيت ترضولوغ دكالغن مريك يغ برأوليه كبهاضياءن هيدوف ددنيا دان كسجهتراءن يغ حقيقي دأخيرة. منبر فد هاري اين اكن ممبيخاراكن خطبة خاص ضرهان ماتاهاري يغ برتاجوق "مغضالي رهسيا كاضوغن الله".
سيداغ جماعة يغ درحمتي الله سكالين،
الله سبحانه وتعالى تله منخيفتا لاغيت دان بومي اين دغن فنوه كاءيندهن دان كهيبتن. دبومي، الله سبحانه وتعالى خيفتاكن كيت سباضاي اومت مانسي دسمفيغ مخلوق يغ لاءين سفرتي حيوان، تومبوهن٢، ضونوغ-ضانغ، لاءوتن، سوغاي دان سباضايث. ماناكالا دلاغيت فولا، الله سبحانه وتعالى خيفتاكن خكراوالا يغ ترديري درفد ماتاهاري، بولن دان بينتغ يغ مغهياسي لاغيت سرتا ممبري منفعة كفد همباث٢. 

كهيبتن اين تيدق ترهنتي دسيني سهاج، بهكن الله سبحانه وتعالى تله ممبوقتيكن فولا كفد كيت بهاوا دي اداله فنتدبير عالم سمستا يغ مها اضوغ دان مها بركواس سهيغض تيدق اد سبب برلاكوث فلغضرن انتارا ساتو سام لاءين. جك سكيراث برلاكو فرتمبوغن ماتاهاري دان بولن، مك اين اكن مغعاقيبتكن كهنخورن دان كموسنهن. فرمان الله سبحانه وتعالى دالم سورة يس ايات 40:

مقصودث: "(دغن كتنتوان يغ دميكين)، ماتاهاري تيدق موده باضيث مغجر بولن، دان مالم فولا تيدق دافت مندهولوءي سياغ; كران تياف٢ ساتوث برايدر ترافوغ٢ دتمفت ايدارنث ماسيغ٢."
سيداغ جماعة يغ درحمتي الله سكالين،
فريستيوا ضرهان ماتاهاري مروفاكن سواتو إعتبار كفد اومت مانسي بهاوا كيت اداله مخلوق كخيل دان لمه دسيسي الله سبحانه وتعالى. الله سبحانه وتعالى ممفرليهتكن سديكيت درفد بوقتي ككواساءنث كفد مانسي ملالوءي فريستيوا ضرهان ماتاهاري يغ مروفاكن ساله ساتو فينومينا يغ امت موده باضيث. فرمان الله سبحانه وتعالى دالم سورة فصلت ايات 37:

مقصودث:"دان دانتارا تندا٢ ككواساءنث اياله مالم دان سياغ، سرتا ماتاهاري دان بولن. جاغنله كامو سجود كفد ماتاهاري دان جاغنله فولا سجود كفد بولن، دان سباليقث هندقله كامو سجود كفد الله يغ منخيفتاكنث، كالاو بتول له كامو هاث برعبادة كفد الله."
فد هاري اين، سكالي لاضي الله سبحانه وتعالى تله ممفرليهتكن كهيبتن دان ككواسنث يغ مطلق، دمان برلاكوث ضرهان ماتاهاري. فريستيوا اين تله مناريق فرهاتين جوتاءن مانسي سلوروه دنيا اونتوق مثقسيكن سواتو فينومينا عالم يغ هيبت دان عجاءيب بوقتي ككواساءن الله سبحانه وتعالى يغ تياد تولوق بنديغث. باضي اومت إسلام، فريستيوا ساءومفام اين سبنرث ممفرتضوهكن دان ممنتفكن لاضي كإيمانن سكيراث دحياتي. 

سيداغ جماعة يغ درحمتي الله سكالين،
كجادين ضرهان ماتاهاري برلاكو عاقبة دري كدودوقكن سجاجر انتارا ماتاهاري، بولن دان بومي. ماناكالا ضرهان بولن برلاكو افابيلا كدودوقكن سجاجر انتارا ماتاهاري، بومي دان بولن. كدودوقكن سبضيني اكن مغهالغ خهاي ماتاهاري درفد سمفاي كبومي كران ايت اي دناماكن ضرهان. كيت سديا معلوم بهاوا بولن دان بومي صفاتث اداله منريما خهاي درفد ماتاهاري سباضايمان فرمان الله سبحانه وتعالى دالم سورة يونس ايات 5:

مقصودث:"دياله يغ منجاديكن ماتاهاري برسينر٢ (ترغ-بندرغ) دان بولن برخهاي، دان دياله يغ مننتوكن فرجالنن تياف٢ ساتو ايت (برفينده٢) فد تمفت٢ فرايدارنث (ماسيغ٢) سوفايا كامو دافت مغتاهوءي بيلغن تاهون دان كيراءن ماس. الله تيدق منجاديكن سمواث ايت ملاءينكن دغن اداث فائدة دان ضوناث يغ سبنر; الله منجلسكن اياتث٢ (تندا٢ كبسرنث) ساتو فرساتو باضي قوم يغ ماهو مغتاهوءي حكمه سسواتو يغ دجاديكنث").
اف يغ جلس، فنخيفتاءن ماتاهاري، بولن، خكراوالا دان اف جوا دعالم اين برتوجوان ممبوليهكن سلوروه مانسي مغمبيل منفعة سرتا فائدة درفدث سفرتي منجانا سيستم سولر، منجانا ايليكتريك دان مغحاصيلكن كواس ايليكتريك. يا، سسواتو كجادين يغ دفرتونتونكن كفد كيت اد حكمه ترسنديري دان الله سبحانه وتعالى ماهو مانسي سنتياس برفيكير، مرنوغ دان برتدبور باضايمان سفاتوتث ماتاهاري دان بولن مغليليغي بومي ستياف هاري سخارا براسيغن بوليه برتمو فد كتتفن يغ دايغينكن الله يغ دناماكن ضرهان ماتاهاري اتاو ضرهان بولن ايت.
سيداغ جماعة يغ درحمتي الله سكالين،
كجادين ضرهان ماتاهاري تياد كاءيتن دغن مالغ اتاو خلاك سسواتو فركارا. اي مروفاكن كاداءن يغ برلاكو سجق دهولو كالا لاضي ترماسوقله جوض� فرنه برلاكو دزمان رسول الله صلى الله عليه وسلم يغ مان كبتولن كتيك ايت وفاة فوترا بضيندا يغ برنام إبراهيم. مك راماي يغ مثغك بهاوا ضرهان ايت ممباوا مقصود كسديهن هاتي رسول الله صلى الله عليه وسلم. اوليه كران ايت، رسول الله صلى الله عليه وسلم برسبدا ددالم حديث يغ دروايتكن اوليه إمام مسلم:

مفهومث:"رسول الله صلى الله عليه وسلم برسبدا بهاواساث ماتاهاري دان بولن ايت منجادي تندا كدواث٢ درفد تندا٢ ككواساءن الله. الله مناكوتكن همباث٢ دغن فراوبهن ماتاهاري دان بولن دان بهاواساث ماتاهاري دان بولن ايت تيدق برلاكو ضرهان كدواث٢ دسببكن ماتي سساءورغ دري كالغن مانسي، مك أفبيلا كامو مليهت برلاكوث سواسانا (ضرهان ماتاهاري دان بولن)، مك صلاتله كامو (صلاة سونة ضرهان) دان بردعاءله كفد الله سهيغض خهاي ماتاهاري اتاو بولن كليهتن سمولا باضي كامو."
سبنرث كجادين ضرهان جوض� اداله ساتو فرايغتن كفد مانسي بهاوا جك الله بركهندق مغهنتيكن فرايدرن ماتاهاري، بولن، بينتغ، بومي دان لاءينث سوده فستيله سلوروه كهيدوفن اين اكن موسنه. اي جوض� مروفاكن فرايغتن كفد مانسي. سسوغضوهث الله بوليه مغهنخوركن عالم اين دغن بضيتو موده دغن ضلينخيرث فرايدرن ماتاهاري اتاو بولن دري فقسيث. جك اين برلاكو عالم سمستا اكن هنخور دان موسنه. مك اداكه كيت بنر٢ برسديا اونتوق مغهادفي سواسان اين?. افاكه فرسيافن يغ تله دلاكوكن، براف باثق كباجيئكن يغ تله دبوات، اداكه شريعة الله سبحانه وتعالى بنر٢ كيت جونجوغ، اداكه كيت يقين بوليه سلامت فد هاري يغ تياد منفعتث هرتا دان انق فينق؟.
سيداغ جماعة يغ درحمتي الله سكالين،
دغن كجادين ضرهان ماتاهاري اين، الله سبحانه وتعالى تله منونجوقكن سبهاضين درفد ككواساءنث اضر مانسي سضرا إنصاف، ضرون دان تاكوت كفد انخمن الله سبحانه وتعالى. اوليه ايت، منبر مثرو سيداغ جماعة سكالين، ماريله كيت سام٢ مغمبيل فغاجرن دغن فريستيوا ضرهان ماتاهاري اين دغن راس فنوه كإنصافن دان برمحاسبهكنله اتس سضالا يغ تله دلاكوكن. 

دسمفيغ ايت، فرباثقكنله عمل يغ دافت مغهمفيركن ديري كيت كفد الله سبحانه وتعالى دغن توبة، عمالن كباجيئكن، عمل صالح، برذيكير، برتكبير، برصدقة دان بردعاء. تانمكن جوض� ددالم هاتي دان جيوا كيت كسوغضوهن اونتوق مغحياتي حكمة دسباليق ستياف فريستيوا، كجادين دان فينومينا عالم دالم اف بنتوق سكاليفون. مغأخيري خطبة، سباضاي اوسها اونتوق ملاهيركن كتضوهن ستروسث مغكلكن كقواتن ايمان يغ اد دالم ديري اومت إسلام، منبر مغضاريسكن ببرافا نصيحة اونتوق دجاديكن فدومن برسام:
	فرتام:
	فينومينا كجادين ضرهان مروفاكن بوقتي كبسرن الله سبحانه وتعالى يغ دتونجوقكن كفد مخلوقث اونتوق دجاديكن باهن تفكور.

	كدوا:
	منجاءوهكن ديري درفد لالاي دان لوفا كفد فنخيفتا ياءيت الله.

	كتيضا:

	مغهيتوغ، ممفرتيغكتكن دان ممفركمسكن عمل كباجيقن سفنجغ ماس.

مقصودث:"كاتاكنله (واهاي محمد):" ثاوا كامو اكن دامبيل اوليه ملك الموت يغ دتوضسكن بربوات دميكين كتيك هابيس اجل كامو، كمودين كامو اكن دامبيل كفد توهن كامو (اونتوق منريما بالسن)". دان (سوغضوه غري) سكيراث اغكاو مليهت كتيك اورغ٢ يغ بردوسا ايت منوندوقكن كفالاث دهادفن توهن مريك (دالم كاداءن مالو، هينا، سمبيل مرايو): " واهاي توهن كامي! كامي تله مليهت دان مندغر دغن سجلسث٢ (اكن سضالا يغ كامي ايغكاري دهولو)، مك كمباليكنله كامي كدنيا، سوفايا كامي مغرجاكن عمل٢ يغ باءيق، سسوغضوهث كامي سكارغ تله يقين." (سورة السجدة :11-12)

	" خطبة كدوا "

يا الله يا توهن كامي. كامي مموهون اضر دغن رحمة دان فرليندوغنمو, نضارا كامي اين دان سلوروه رعيتث دككلكن دالم كأمانن دان كسجهتراءن. تانامكنله راس كاسيه سايغ دانتارا كامي, ككالكنله فرفادوان دكالغن كامي. سموض� دغنث كامي سنتياس هيدوف امان داماي, معمور دان سلامت سفنجغ زمان.

